
TIJORAT BANKLARIDA RAQAMLI BANK 
TEXNOLOGIYALARINI TAKOMILLASHTIRISH 

ASOSLARI
Meyliqulov Shaxboz Xolmamat o‘g‘li

Termiz iqtisodiyot va servis universiteti, 
Raqamli ta’lim texnologiyalar markazi bo‘lim boshlig‘i

E-mail: shaxboz_meyliqulov@tues.uz 

Annotatsiya: Ushbu maqolada Respublikamiz iqtisodiyotining asosiy bo῾g῾ini hisoblangan bank-moliya tizimida raqamli 
texnologiyalarni kengaytirish hamda raqamli bank xizmatlarini jadallashtirish jarayonlari nazariy va amaliy jihatdan 
tahlil qilinadi. Raqamli bank texnologiyalarining mohiyati, ularning afzalliklari va milliy iqtisodiyotdagi ahamiyati bir qator 
tadqiqotchilar ilgari surgan fikrlar orqali yoritiladi. Bundan tashqari, maqolada bir qator  rivojlangan xorijiy davlatlarda 
hamda  O‘zbekistonda amalga oshirilayotgan raqamli transformatsiya bo῾yicha hozirgi jarayonlar, davlat siyosati, huquqiy 
asoslar, mavjud muammolar hamda ushbu texnologiyalarni rivojlanish istiqbollari yoritilgan. Maqolada shuningdek, 
tahlillar asosida xalqaro tajribalar o‘rganilib,xulosa va takliflar shakllantirilgan. 

Kalit soʻzlar: raqamli bank texnologiyalar, raqamli bank xizmatlari, moliyaviy barqarorlik, fintex, mobil banking, raqamli 
transformatsiya, sun’iy intellekt, moliyaviy maslahatchilar, blokcheyn texnologiyalari.
Abstract: This article analyzes the processes of expanding digital technologies and accelerating the development 
of digital banking services within the banking and financial system, which constitutes the backbone of Uzbekistan’s 
economy. The study explores the essence of digital banking technologies, their advantages, and their significance 
for the national economy, drawing on the perspectives of various scholars. Moreover, the paper examines the current 
digital transformation processes in several developed countries and in Uzbekistan, including government policies, legal 
frameworks, existing challenges, and the prospects for further development. Based on analytical findings, international 
experiences are reviewed, and a set of conclusions and practical recommendations are proposed.

Key words: digital banking technologies, digital banking services, financial stability, fintech, mobile banking, digital 
transformation, artificial intelligence, financial advisors, blockchain technologies.
Аннотация: В данной статье анализируются процессы расширения цифровых технологий и ускорения развития 
цифровых банковских услуг в банковско-финансовой системе, которая считается основным звеном экономики 
нашей республики, с теоретической и практической точки зрения. Сущность цифровых банковских технологий, 
их преимущества и значение в национальной экономике освещаются на основе идей, выдвинутых рядом 
исследователей. Кроме того, в статье рассматриваются текущие процессы, государственная политика, правовая 
база, существующие проблемы и перспективы развития этих технологий в ряде развитых зарубежных стран и 
Узбекистане. На основе анализа изучается международный опыт и формулируются выводы и предложения.

Ключевые слова: цифровые банковские технологии, цифровые банковские услуги, финансовая стабильность, 
финтех, мобильный банкинг, цифровая трансформация, искусственный интеллект, финансовые консультанты, 
блокчейн-технологии.

K I R I S H
XXI asrda raqamli texnologiyalarning shiddatli rivojlanish jarayonlarini kuzatmoqdamiz. Ushbu texnologik 

innovatsiyalar barcha sohalarning, shu jumladan iqtisodiyot sohasining asosiy bo‘g‘ini hisoblangan  bank 
tizimining ham yangi ko‘rinishda xizmatlar taqdim etishiga  olib kelmoqda. Ta’kidlash joizki, bugungi kundagi 
bank faoliyatini samarali tashkil etilishi, mijozlarga tezkor va sifatli xizmat ko‘rsatish, shuningdek, moliyaviy 
barqarorlikni mustahkamlash raqamli transformatsiya jarayonlarisiz tasavvur qilib bo‘lmaydi. Chunki ushbu 
texnologiyalar nafaqat yangi moliyaviy mahsulotlar yaratish, balki mijozlar bilan o‘zaro munosabatlarni yanada 
qulay shaklda yo‘lga qo‘yish imkonini bermoqda.

Raqamli iqtisodiyotning rivojlanishi bilan bir qatorda bank xizmatlarining ham raqamli shaklga o‘tishi bank 
tizimida onlayn banking, mobil ilovalar, raqamli to‘lov tizimlari, sun’iy intellekt asosidagi moliyaviy maslahatchilar, 

blokcheyn texnologiyalari va “open banking” platformalari kabi innovatsiyalarni joriy etilishiga olib keldi.  Bugungi 
kunda ushbu yangi texnologiyalar mijozlarga xizmat ko‘rsatish sifatini oshirish bilan birga, banklar faoliyatining 
shaffofligini, xavfsizligini va tezkorligini ta’minlamoqda.

O‘zbekiston  Respublikasining bank tizimida ham oxirgi 5 yillikda raqamli texnologiyalarni keng joriy etish 
ishlari olib borilmoqda. Prezidentimiz tashabbusi bilan ilgari surilgan “Raqamli O‘zbekiston – 2030” strategiyasi 
juda muhim qadamlardan biri bo‘lib, unda bank-moliya  tizimini raqamlashtirishda ustuvor vazifalar belgilab 
o‘tilgan. Masalan, yirik tijorat banklari – Ipoteka Bank, Xalq Banki, Agrobank va boshqa banklarda mobil ilovalar, 
onlayn kreditlash tizimlari, elektron to‘lov xizmatlari keng joriy etilgan. Markaziy bank tomonidan esa “Open 
Banking” platformasini joriy qilish ishlari boshlangan bo‘lib, bu banklararo integratsiyani yanada rivojlantirishga 
xizmat qiladi.

Ma’lumki, raqamli texnologiyalarni joriy etishning  bir qator afzalliklari mavjud: Jumladan:
- mijozlar uchun xizmat ko‘rsatish tezligini oshishi va masofaviy xizmatlar orqali mijozlar kredit olish, 

hisobvaraqlarni boshqarish, to‘lovlarni amalga oshirish, omonatlarini boshqarishi  kabi amaliyotlarni istalgan 
joydan bajarishi  kabi qulayliklar yaratilishi;

- aholining barcha qatlamlari uchun, misol tariqasida uzoq va  chekka hududlarda istiqomatqiluvchilar 
uchun ham bank xizmatlaridan foydalanish imkoniyatlarini bir xilda yaratilishi;

- bank xavfsizligin ta’minlashi va risklarni boshqarishda muhimliligi, ya’ni blokcheyn va kriptografik usullar 
orqali tranzaksiyalarni himoya qilish yo‘llari hamda firibgarliklarni oldini olish imkoniyati yaratiladi;

- resurslardan samarali foydalanish imkonini borligi, bunda banklarning operatsion xarajatlari kamayishi  
hamda xizmat ko‘rsatish jarayonlari avtomatlashishi hisobiga bank resurslaridan maksimal daromad olish 
ta’minlanadi;

- raqamli mahsulotlar orqali banklar startaplar, kichik biznes va yakka tartibdagi tadbirkorlar bilan samarali 
hamkorlik qilishi hamda yangi bozor segmentlari bilan faoliyat ko‘lamini kengaytirishi mumkin.

M A V Z U G A  O I D  A D A B I Y O T L A R  S H A R H I
2015-yil dekabr oyida Xitoy hukumati tomonidan Taijou shahrini mamlakatdagi yagona milliy darajadagi 

“Kichik va mikro korxonalar uchun moliyaviy xizmatlarni isloh qilish va innovatsiyalar bo‘yicha sinov hududi” 
deb belgilandi. Xitoyning Taizhou shahri kichik va o‘rta biznesni moliyaviy qo‘llab-quvvatlash bo‘yicha ilg‘or 
tajribaga ega hudud sifatida tanilgan. Ushbu “Taizhou modeli” moliyaviy xizmatlarning turli shakllarini o‘z ichiga 
oladi: yirik va o‘rta korxonalarni davlat banklari qo‘llab-quvvatlasa, aksiyadorlik banklari asosan kichik va o‘rta 
biznesga xizmat ko‘rsatadi. Shuningdek, shahar tijorat banklari hamda kichik moliya institutlari mikro va kichik 
korxonalarni moliyaviy resurslar bilan ta’minlashda faol ishtirok etmoqda.[1]

Taizhou tajribasining o‘ziga xos jihati – bu hukumat, korxona va banklar o‘rtasida samarali moliyaviy 
ekotizimni shakllantirishdir. Bunda davlat xizmatlari samaradorligini oshirishga qaratilgan “hukumat-bank 
integratsiyasi” loyihasi sifatida muhim o‘rin tutadi. Ayniqsa, Taizhou shahri (Chjetszyan provinsiyasi)da 
kredit axborotini almashish platformasi bilan siyosiy moliyaviy kafolat institutlari o‘rtasida yo‘lga qo‘yilgan 
hamkorlik raqamli iqtisodiyot va real sektor uyg‘unligini namoyon etuvchi muvaffaqiyatli amaliyot sifatida e’tirof 
etilmoqda. Ushbu tajriba tijorat banklarida kichik va o‘rta korxonalar uchun kreditlash jarayonlarining raqamli 
transformatsiyasiga asosli dalillarni taqdim etadi.

Taizhou Kredit Ma’lumotlarini Almashinish Platformasining joriy etilishi natijasida, siyosiy kafolatlar nafaqat 
hukumat kafolati sifatida, balki kooperativ banklarning raqamli transformatsiyasini jadallashtiruvchi vosita 
sifatida ham namoyon bo‘ldi. Bunga doir o‘tkazilgan tadqiqotda 2012–2019-yillar mobaynidagi 42 ta tijorat 
bankidan yig‘ilgan panel ma’lumotlardan foydalanilgan bo‘lib, banklarning raqamli transformatsiyasining kredit 
ta’minoti hajmi va tuzilmasiga ta’sirini empirik tahlil qiladi. 

Wooldridge [2] tomonidan taklif qilingan chiziqli bo‘lmagan DID modeli asosida o‘tkazilgan tahlillar 
hukumatning katta hajmdagi ma’lumotlar bazasidan foydalanib, turli miqyosdagi banklarning kredit tuzilmalari 
va siyosiy kafolat tashabbuslari o‘rtasidagi o‘zaro ta’sirini aniqlaydi. Ushbu tadqiqot siyosiy kafolat tizimini 
takomillashtirish, tijorat banklarining raqamli transformatsiyasini qo‘llab-quvvatlash hamda kichik va o‘rta 
korxonalarni kreditlashni kengaytirish uchun nazariy asos yaratadi.

Tijorat banklarining raqamli transformatsiyasi so‘nggi yillarda ko‘plab olimlar diqqat markazida bo‘lib, turli 
metodologiyalar orqali baholanmoqda. Panel ma’lumotlar va raqamlashtirish indekslari bank faoliyatining turli 
o‘lchamlarini — boshqaruv, tashkilot va mahsulot innovatsiyasini — o‘lchash uchun keng qo‘llaniladi. Masalan, 
Chen va boshqa olimlar; [3] Khattak va boshqa taqdiqotchilar [4] banklarning risklarni qabul qilishga moyilligi 
va barqarorligiga raqamli transformatsiyaning ta’sirini tahlil qilishgan. Chen shuningdek raqamli transformatsiya 
korxonalarni bank kreditlariga bo‘lgan qaramligini kamaytirishini ta’kidlaydi.  Jia va Liu [5] tizimli xavf masalalariga 
e’tibor qaratgan. Ular raqamli xizmatlarni joriy qilinishidagi risklar va xatarlarni nazariy va empiric tahlillarini 
keltirib o‘tishgan.

Zhu va Jin [6]; Shanti va boshqalar[7] tomonidan o‘tkazgan tadqiqotlarda regressiya tahlili orqali raqamli 
transformatsiyaning bank samaradorligi va rentabelligiga ta’siri  aniqlanib, tahlillar natjasida mijozlar bilan o‘zaro 
aloqalar, xizmatlarning raqamli shaklga o‘tishi va ichki jarayonlarning takomillashuvi bank samaradorligini 
oshirayotganini ko‘rsatgan. Shuningdek, yuqori darajadagi rahbarlarning innovatsion qarashlari va texnik 
salohiyati raqamli transformatsiya muvaffaqiyatining muhim omillari sifatida qayd etilgan. Bundan  tashqairi, 
Hou va Yang [8] kabi tadqiqotchi olimlar esa raqamlashtirish kredit risklarini boshqarishni kuchaytirishini 
isbotlashgan.

Shunday qilib, ilmiy adabiyotlarda tijorat banklarining raqamli transformatsiyasi va davlat kafolatlari tizimi 
o‘rtasidagi bog‘liqlik turli jihatdan o‘rganilgan bo‘lsada, amaliy ma’lumotlarning cheklanganligi sababli ko‘pincha 
nazariy darajada qolmoqda.

T A D Q I Q O T  M E T O D O L O G I YA S I
Ushbu  tadqiqotdagi  ma’lumotlar  normativ-huquqiy  hujjatlar,  O‘zbekiston  Respublikasi  Prezidenti qarori, 

Markaziy  bank yo‘riqnomalari, tijorat banklarining rasmiy statistik hisobotlari,Jahon banki va xalqaro tashkilotlar 
hisobotlari hamda xalqaro moliyaviy institutlarning tahliliy manbalaridan olindi.  Olingan  ma’lumotlar  qiyosiy  
tahlil,  huquqiy-me’yoriy  tahlil  va  statistik  usullar  yordamida  o‘rganilib, kreditlash amaliyotining huquqiy 
asoslari va ularning samaradorligi baholandi.

T A H L I L  V A  N A T I J A L A R
Xalqaro amaliyotda raqamli bank xizmatlari mijozlarga qulaylik yaratish, operatsion xarajatlarni kamaytirish 

va moliyaviy inklyuziyani kengaytirishning asosiy vositalaridan biri sifatida e’tirof etilmoqda.[9]
Bugungi kunda xalqaro bank tizimlarining tahlili shuni ko‘rsatmoqdaki, rivojlangan davlatlar — jumladan, 

AQSh, Germaniya va Yaponiya — o‘z bank modellarini turli yondashuvlar asosida shakllantirgan bo‘lib, har biri 
o‘ziga xos strategik ustuvorlik va barqarorlikni ta’minlab kelmoqda. Germaniyada bank tizimi “universal bank” 
modeli asosida ishlaydi, ya’ni banklar bir vaqtning o‘zida chakana, investitsion va korporativ xizmatlarni taklif 
qiladi. AQShda esa bu modeldan farqli o‘laroq, “spetsializatsiya qilingan banklar” tizimi amal qiladi: masalan, 
community banklar faqat lokal mijozlar bilan ishlaydi, katta tijorat banklari esa ko‘proq milliy va global bozorlarda 
faoliyat yuritadi. Yaponiya bank tizimi esa uzoq muddatli moliyalashtirish va industrial sheriklikka tayangan. 
Xususiy va davlat banklari nisbatiga kelsak, Germaniyada davlat ishtirokidagi Sparkasse banklari hali ham 
yirik segmentni egallasa, AQShda bank tizimining 98 foizdan ortig‘i xususiy egalik ulushiga ega hisoblanadi. 
Germaniya va AQShda Markaziy banklar (Bundesbank va Federal Reserve) to‘liq mustaqillikka ega bo‘lib, 
ularning regulyator sifatidagi roli kuchli. Germaniyada moliyaviy infratuzilma (TARGET2, SEPA) Yevropa 
bo‘yicha integratsiyalashgan, AQShda esa ACH va Fedwire kabi tizimlar real vaqtli to‘lovlarni amalga oshirish 
imkonini beradi. 

Yaponiya esa bu borada  gibrid modelni qo‘llaydi, bu yerda davlat banklari strategik sektorlarni qo‘llab-
quvvatlaydi. Bularning barchasi bank tizimining markaziy boshqaruvi va mustaqilligi bilan chambarchas bog‘liq. 
Yaponiya shunigdek, Zengin System orqali milliy to‘lovlarni tezlashtirishda yuqori texnologik yondashuvni 
qo‘llaydi 

1-jadval. Raqamli bank xizmatlarini joriy etilishini hududlar kesimida ulushi

Mamlakat
Raqamli 
xizmatlar 

ulushi

Raqamli 
foydalanuvchilar soni ROE (%) Samaradorlik (C/I) Izoh

AQSh 70% 150 mln 12% 55% Yetakchi

Germaniya 60% 45 mln 10% 60% Barqaror

Yaponiya 55% 50 mln 8% 65% Sekin o‘sish

Singapur 85% 4 mln 14% 50% Innovatsion

Janubiy Koreya 90% 38 mln 15% 48% Juda tezkor

Manba: Digital Banking Statistics 2025: AI, Security Insights, etc.

Yuqoridagi jadvalda besh mamlakat (AQSh, Germaniya, Yaponiya, Singapur, Janubiy Koreya) bo‘yicha 
raqamli xizmatlar ulushi, raqamli foydalanuvchilar soni, ROE (%), samaradorlik (C/I) va qisqacha izohlar 
keltirilgan. Janubiy Koreya   yetakchi raqamli xizmatlarga o‘tish va yuqori samaradorlik ko‘rsatkichiga ega 
bo‘lib, juda katta raqamli xizmatlar ulushu (90%) va yuqori rentabellik ko‘rsatkichlar ya’ni  15% ROE ulushi  
Janubiy Koreyada raqamli transformatsiya samarali amalga oshgani va raqamli kanallar xarajatlarni 
kamaytirib, daromadni oshirayotganini ko‘rsatadi. Buning sabablari tezkor mobil-foydalanuvchi bazasi, ilg‘or 
to‘lov infrastrukturalari, fintech integratsiyasi, yuqori raqamli madaniyat va raqamli to‘lovlarni qabul qilishni 
takomillashishi bo‘lishi  mumkin.

Singapurda raqamli xizmatlar  ulush 85% bo‘lib, rentabellik  ko‘rsatkichi  ROE 14%  miqdorida, Samaradorlik 
ko‘rsatkichi  50% bo‘lgan , foydalanuvchilar soni esa 4 mlnni tashkil etib, boshqa davlatlarga nisbatan  eng 
kichik ulushga ega. Raqamlardan ko‘rinadiki, yuqori raqamli  xizmatlar  ulush va yaxshi samaradorlik qayd 
etilgan, lekin kichik foydalanuvchi bazasi bo‘lganligi  Singapur banklari har bir mijozdan ko‘proq qiymat olishi 
(per-capita revenue) va yuqori darajali xizmatlar taklif qilishi mumkinligidan dalolat beradi. 

AQShda katta hajmdagi raqamli xizmatlar ulushi 70 % ni tashkil etgan, ROE darajasi 12 % bilan yaxshi deb 
baholangan, o‘rtacha  samaradorlik ko‘rsatkichi hamda  eng yuqori ya’ni 150 mln foydalanuvchilar soniga ega. 
Ta’kidlash joizki, AQSH hajm bo‘yicha yetakchilikni ko‘rsatmoqda,  bu esa marketing va raqamli xizmatlarda  
ko‘p miqdorda investitsiyalarni jalb qilinganligini, daromadni oshirishga  qaratilgan raqamli strategiyani yaxshi 
tashkil qilinganligini hamda  xarajatlarni optimallashtirish va mijozlar qiymatini oshirish bo‘yicha sezilarli siyosat 
olib borilganligi natijasi bo‘lishi mumkin. 

Germaniyada ko‘rsatkichlar barqaror, lekin raqamli transformatsiyada o‘rtacha ulushga ega, ya’ni raqamli 
xizmatlar ulushi 60 %, foydalanuvchilar soni 45 mln, Samaradorlik yuqoqiroq biroq rentabellik kamroq ulushga 
ega( ROE 10%). Ma’lumotlardan ko‘rinadiki, Germaniya banklarida  an’anaviy infrastruktura, qat’iy regulyatorlik 
va banklararo integratsiya muammolari tufayli raqamiylashuvni to‘liq amalga oshirish jarayoni sekinroq 
kechayotgan bo‘lishi mumkin. 

Yaponiyada keltirilgan 5 ta mamalakatga nisbatan sekin o‘sish ko‘rsatkichlari, past  darajadi ROE va 65 
% miqdoridagi samaradorlik qayd etilgan. Bu  raqamli xizmatlarni joriy qilinishida sekin o‘sishni hamda bank 
sektori ichida yuqori operatsion xarajatlar va an’anaviy tizimlar saqlanib qolganini ko‘rsatadi. Shuningdek, bu 
ko‘rsatkichlarga  Yaponiyada  aholining bank xizmatlaridan foydalanish odatlari, plastik va mobil to‘lovlarga 
sekin o‘tishi sabablardan biri bo‘lishi mumkin.

Bundan tashqari, Yevropa Ittifoqi bank modeli xalqaro moliyaviy barqarorlik siyosatining integratsiyalashgan 
namunasidir. Bu yerda “universal bank” yondashuvi keng tarqalgan bo‘lib, banklar chakana, korporativ, sug‘urta 
va investitsion xizmatlarni bitta institutsional modelda birlashtirgan. Yevropa banklari 2024-yilning to‘rtinchi 
choragida jami rentabellik (ROE) 9,54 % ni tashkil qilgan.[10] Misol tariqasida, EBF hisobotiga ko‘ra, 2023-yilda 
Yevropa banklarining ROE ko‘rsatkichlari o‘rtacha 8,6 % bo‘lgan.[11] 

AQSh bank tizimi esa yuqori ixtisoslashganlik, kuchli nazorat va innovatsion salohiyati bilan ajralib turadi. 
Federal regulyatorlar (FED, FDIC, OCC) birgalikda banklarning barqarorligini, depozitlarning sug‘urtalanishini 
va shaffof hisobot berilishini ta’minlaydi. Banklar turli sinflarga ajratilgan: milliy miqyosdagi yirik banklar (Bank 
of America, JPMorgan) va hududiy community banklar. 2024-yilda AQShda 5,000 dan ortiq community bank 
faoliyat yuritmoqda. Kredit reyting agentliklari (S&P, Moody’s, Fitch) banklarning moliyaviy holatini baholashda 
hal qiluvchi rol o‘ynaydi. Tashqi audit jarayoni esa Sarbanes–Oxley Act asosida o‘tkaziladi, bu esa investorlarga 
ishonchni mustahkamlab beradi. AQSh bank sektori “neo-bank”lar — ya’ni to‘liq raqamli banklar — orqali 
innovatsion o‘zgarishlarni boshlab berdi: Revolut, Chime, Varo kabi platformalar millionlab foydalanuvchilarni 
o‘ziga jalb qilmoqda. AQShdagi ba’zi tijorat banklarida misol uchun U.S. Bancorp misolida 2024-yilning to‘rtinchi 
choragida tangibles equity bo‘yicha rentabelligi ROE 18,3 % ga teng bo‘lgan.[12]

AQShda fintech startaplarining soni ham keskin oshgan. 2024-yilda ushbu mamlakatda taxminan 13 100 
fintech startap faoliyat yuritmoqda. [13]

X U L O S A  V A  T A K L I F L A R
Xulosa qilib aytganda, raqamli bank texnologiyalarini takomillashtirish bugungi kunda bank-moliya sohasida 

tezkor va qulay xizmatlarni joriy etish orqali mijozlar ehtiyojlarini qondirish va raqobatbardoshlikni oshirishda 
muhim ahamiyatga ega bo‘lmoqda. Yuqorida keltirilgan Xitoyning Taizhou shahri tajribasi shuni ko‘rsatadiki, 
bank sektorida samaradorlikni oshirish uchun  hukumat-bank-biznes hamkorlik platformasi muhim ahamiyatga 
ega. O‘zbekistonda ham turli xil banklar va moliya institutlari ixtisoslashgan holda faoliyat yuritishi mumkin: 
davlat banklari yirik korxonalarni, aksiyadorlik banklari kichik va o‘rta biznesni, mikro moliya tashkilotlari esa 
startaplarni qo‘llab-quvvatlashi maqsadga muvofiqdir. Bundan tashqari,  kredit axboroti almashinuvi tizimini 
kuchaytirish, kafolat institutlari va raqamli texnologiyalarni integratsiya qilish, hamda  raqamli transformatsiya 
orqali shaffoflik va tezkorlikni ta’minlash  bank sektorida yangi bosqichni boshlab berishi mumkin.

Umuman olganda, banklarda raqamli xizmatlarni takomillashtirish samaradorlikni oshirish, foydalanuvchilar 
bazasini kengaytirish, kiberxavfsizlikni ta’minlash va moliyaviy inklyuziyani rivojlantirishga xizmat qiladi. Bu 
borada ilg‘or xorijiy tajribalarni (Janubiy Koreya, Singapur va Taizhou modeli) o‘rganish va milliy sharoitga 
moslashtirish O‘zbekiston bank tizimi uchun strategik ahamiyatga ega.

